
                                                       Фонетика

1-тапсырма. Төменде дауыссыздары бірдей, тек дауыстылар арқылы мағыналары ажыратылатын сөздер берілген. Осы сөздерді «жуан-жіңішке», «еріндік-езулік», «ашық-қысаң» айырым белгілері бойынша жазып шығыңыз. 
Көл, ал, төс, бір, бал, күл, жал, жөн, сәл, күң, жең, қар, үн, том, жым, зікір, күн, көм, жұм, түс, ел, кел, кір, бұр, тіл, көң, он, ел, жұл, қор, кәр, күл, тос, сел, бір, сәл, іл, құл, тым, күң, тіл, жем, өн, қыр, зәкір, сөл, жар, жыл, қын, кір, құр, тас, түс, көн, бүр, сал, жөн, тыл, кем, құр, іл, бұл, жал, ұн, жан, жел, құн, жүн, кіл, кең, қыр, жыр, тыс, жол, жең, зекір. 

2-тапсырма. Берілген мәтінді қазақ тілінің орфоэпиялық заңдылығымен жазып шығыңыз.
Сол кездегі математика ғылымы саласынан жасалған еңбектердің ішіндегі ең маңыздысы осы Мұхаммед Хорезмидің «Әлджебр және әлмукабаланы есептеу туралы қысқаша кітап» атты шығармасы. Оның бұ еңбегін латын тіліне аударғанда ғалымның «әл- ховарезм» деген сөзі «алгорифм» немесе «алгоритм» деген сөзге айналып кеткен.

3-тапсырма. Қазақ тіліндегі екпінге бағынбайтын  қосымшаларды қатыстырып  мәтін құраңыз. 
4-тапсырма

Қазақ тіліндегі кірме сөздерді жазуда  қолданылатын принцип түрлерін  жазып, оны мысалдар арқылы дәлелдеңіз.

5-тапсырма 

Бірыңғай жуан дауысты дыбыстарға сипаттама бере отырып, олардың өзара айырымдық және ортақ белгілерін көрсетіп, жақтың және  ерін мен езудің  қатысына қарай мысалдар арқылы талдаңыз. 

7-тапсырма

Кірме сөздерге мысал келтіріп, қазақ тілінің қосымшаларын жалғаудағы ерекшеліктерін көрсетіңіз.
8-тапсырма

Мәтін ішіндегі буын үндестігіне бағынбайтын сөздерді табыңыз.

Байдікі күзек алады десіп жүрді. Бір күні таңертең тұрсақ, байдың үйінің алдында қойлар көгендеулі тұр. Үлкендер белдеріне ескі шапан, жаман-жұман киім байланып алған. Біреулері қырықтық қайрап отыр. Біреулері қой жығып жатыр. Біреулері қой қырқып отыр.(А.Байтұрсынұлы). 

9-тапсырма

Берілген  әрбір  екі  сөздің  дауыссыздарының  өзіндік  ерекшеліктерін  ажыратып  көрсет: көл-төл,  сақ-сәкі, аш-ат, жаз-саз, қар-хал, бас, тақ, мал, доп, өң, өн.

10-тапсырма 

Берілген сөздердің  қанша дыбыстан, қанша әріптен тұратынын дәлелдеңіз және де дыбыс пен әріпке анықтама беріңіз. 

Жұмыс, тіл, сызығы, домбыра, совхоз, кезек, зерттеу, туралы, ми, ит, институт, университет, ою, қоян.

11-тапсырма 

 Төменде берілген сөздердегі дауысты дыбыстардың айтылуы мен жазылуына мән бере отырып,  оған дыбыстық талдау жасаңыз. 

Көкбар, іңкәр, күнә, сірә, фонер, самаурын, хат, жиһаз, өмір, бауыр, ауыл, дәстүр, жүрек, дүние.

12-тапсырма 

Берілген сөздерді транскрипция бойынша жазыңыз.

Лаж, лашын, рахмет, разы, леген, рұқсат, Лұқпан, Рүстем, леп, Ресей

13-тапсырма 

Буын үндестігіне бағынбайтын қосымшаларды жазыңыз және  буын үндестігіне бағынбайтын қосымшаларды қатыстырып мәтін құраңыз. 

14-тапсырма 

Түбір мен қосымша аралығындағы үндестік заңдылығын  түсіндіріңіз. 

Туған елім, қазір сенің арман қуған балаң көп,

Бәрі өзіңді армандайды асылым деп, анам деп

Бәрі бірдей алқынғанмен, талпынғанмен мұратқа, 

Сенің қатал талғамыңнан шығу қиын бірақ-та (М.Шаханов).

15-тапсырма 

Төмендегі сөздерге мына  үлгі бойынша талдау жасаңыз: 

 дыбыс саны–

 әріп саны –

буын түрлері –

екпін түсіп тұрған буын –

тасымалға бөлу  –

транскрипциясын жазу – 

Өлең, дифтонг, жұмыс, клуб, рахмет, ажырат, мерей, қолғап, кітап, инелік.

Лексика

1-тапсырма. Фразеологиялық сөздікті пайдаланып, төмендегі тұрақты тіркестердің қай сөзге балама екенін анықтаңыз.

Үлгі: асығы алшысынан түсу – жолы болу

Ит арқасы қиянда, көктен тілегені жерден табылу, бастан құлақ садақа, сай сүйегі сырқырау, құлағын тігу, титығына тию, т.б.

2-тапсырма.  Ит өлген жерде деген тұрақты тіркеске фразеологиялық синонимдер тауып жазыңыз.

3-тапсырма. Төмендегі сөздердің синонимдерін кестеге салып, синонимдік қатар құрыңыздар, оларға ұйытқы болып тұрған тірек сөзді (доминант сөзді) көрсетіп түсінік беріңіздер. Талдау үшін «Қазақ тілінің түсіндірме сөздіктерін», «Қазақ тіліндегі синонимдер сөздігін» пайдаланыңыздар. Мысалдары: биік, шаршау, жәрдемдесу, теңдік, бөтен, бұйрық, бұлақ, ентігу, жалғасу, жалығу, керемет, жүдеу, талантты, кенеттен, уайым, қорлық, өлең, сынау, сыр, сыйлау.
4-тапсырма.

Төмендегі сөздердің шығу тегін түсіндіріңіздер.

Абдәсте, әуре-сәрсең, балшық, дүркін, кірпіш, қарашық, лағыман, монша, өңеш, самарқау, тонау, ұлыс, үй, шай, іркіт, қыз, жөргек, дәурен, байрақ, алмұрт, алтын, алша, қан, қам, заң, сүрен, ышқыр, қиық, күбір, жүз, жалау, білезік, аяң, аңқы, бодан, көкпар, сүйел, сәлем, нысана, олжа. 

5-тапсырма.

«Бабадан сөз қалады, Әкеден көз қалады»,- деген мақалдың мағынасын түсіндіріңіз.

6-тапсырма.

Төмендегі сөздерді диалектологиялық сөздіктің көмегімен мағыналарын түсіндіріңіздер. Димар, шекер, күрсі, нәр, керем, меңдес, сапал, үзбеп, түніке, долы, бақыр, сапара, леген, жүдә, гөрт, шақа, аскеді.

7-тапсырма.

Төмендегі сөйлемдерден ауыспалы мағынада қолданып тұрған сөздерді табыңыздар.

1. Ел аузындағы аңызға қарағанда, Байдалы шешен бай бола алмапты. 2. Дүние құрастырып, дәулет жинауға, сірә, ол кісінің қолы тимесе керек. 3. Бірақ бай болмағанымен, кедейлікке бас иіп, құл да болмапты. 4. Ол ақылын азық, асыл сөзін сусын етіп, дүниеден өткен адамдардың бірі екен. 5. Ел ішіндегі ауыр хал мен хан өкілдерінің озбырлығын айтып, Жетес шешен Әбілхайыр ханға бірнеше рет барады. 6. Бірақ хан сөзге құлақ аспайды, елдің тұрмысын жеңілдету қамын ойламайды. 7. Қыпшақтың жас болыс, билері келіп, оның көңілін сұрап қолын алмайды. 

8-тапсырма.

«Жалданады» деген сөз қандай мағыналарда жұмсалады. Мағыналық қолданысын түсіндіріп беріңіздер.

9-тапсырма.

Төмендегі қарамен жазылған сөздердің  мағынасын анықтаңыз.  Ол мағыналардың пайда болу себебін, жолын көрсетіңіздер.

1. Сырым жас кезінде Есентемір Бөкен биге батасын алайын және ақыл сұрайын деп ат, шапан алып барады. 2. Сонда Бөкен «саған батамды берейін, сен жас болғанымен елге бас болғандай бала екенсің»- деп, бата береді. 3. Мінезің қара жерден ауыр болсын дегенің - беріден ойлама, әріден ойла, салмақты бол, жеңіл болма дегенің. 4. Сырым бір жолдасымен жолаушылап келе жатып бір үйге түссе, үйде сүйегі сұлу, түсі сүйкімді жас келіншек отыр екен, 5. Бұл сөзді құлағы шалып қалған Сырым:

Астымдағы қара атым - тұлпарым,

Қасымдағы қара әйелім - сұңқарым,- деп желе жөнелген екен. 6. Тек бәйбішелері ғана «рас, рас қарияның сөзі рас» деп бас изейді. 7. Байдалының бұл сөзін естіген айғайындары қатты ашуланады. 8. Қара жамылып, жоқтау айтуға Айғаным құлағын тіге қалыпты. 9. Ат қағып шөлдеп келген шешенге өз қолымен сусын береді. 10. Өзіңіз білесіз, ата-бабамыз молда ұстап көрген жоқ еді, оның сырын қайдан білейін («Шешендік сөздер»). 

10-тапсырма.
Мәтіндегі сөздердің мағыналарын түсіндірме сөздік бойынша анықтаңыздар.

1. Баланың қаз тұрып, тез жүріп кету оның денсаулығына байланысты. Ал  баланың денсаулығына ана сүті арқылы оның бойына таралатын тағамдағы витаминдер ерекше әсер етеді. 2. Сәукеле - ұзатылған қыздың үйлену тойында киетін бас киімі. Сәукеленің күмістен жасалған төбелдірігі, маржан тізіліп жасалған салпыншақ бетмоншағы болады. 3. Күйек қазан айының аяғында, қарашаның бас кезінде алынады. 4. Бәйге  - қазақтың ұлттық ойыны, ат жарысы.  Ат құлағында ойнап өскен қазақ баласы үшін бұл ең қызықты ойын.  5. Түйенің  жабдығы  жылқыныкінен мүлдем өзгеше болып келеді. Өйткені ол  салт мініс үшін емес, жүк артуға ыңғайлы етіліп жасалады. /Қазақ халқының салт-дәстүрлері. Алматы, 1994./

11-тапсырма.

Мәтіндегі сөздердің лексикалық және грамматикалық мағыналарын ажыратыңыз да, олардың айырмасын түсіндіріңіз.

Адам баласына адам баласының бәрі - дос. Не үшін десең, дүниеде жүргенде - туысың, өсуің, тоюың, ашығуың, қайғың, қазаң, дене бітімің, шыққан жерің, бармақ жерің - бәрі бірдей, ахиретке қарай өлуің, көрге кіруің, шіруің, махшарда сұралуың- бәрі бәрдей,  екі дүниенің жақсылығыңа рахатың - бәрі бірдей екен.  Біріңе-юірің қонақ екенсің, өзің дүниеге қонақ екенсің, біреудің бағына, малына күндестік қылып, я көрсеқызарлық етіп, көз алартыспақ лайық па? Тілеуді құдайдан тілемей, пендеден тілеп, өз бетіменеңбегімді жандыр демей, пәленшенікін әпер демек ол құдайға айтарлық сөз бе?  Екі сөздің басын қосарлық не ақылы, не ғылымы жоқ, тұра, өзімдікін жөн қыламын деп, құр “ой тәңір-ай” деп таласа бергеннің несі сөз? Оның несі адам? /Абайдың “Қара сөзінен”/
12-тапсырма.

«Адалбақан» деген сөздің мағынасын түсіндіріп, қазіргі тілдегі баламасын табыңыз.

13-тапсырма. 

Тәуба, хүкімші, тәңір сөздерінің мағынасын түсіндіріңіздер. 

14-тапсырма. Нәубетші, желкөз, ғарыш, бұрқақ сөздерін қатыстырып сөйлем құраңыздар. Және аталған сөздердің мағыналық мазмұнын түсіндіріп беріңіздер.

15-тапсырма. «Этимологиялық сөздікті» пайдаланып, төмендегі қос сөздер арқылы жасалған мысалдардың шығу тегін айқындап, жазыңыз. Мысалдары: Қыз-қырқын, абысын-ажын, жігіт-желең, ат-мат, кемпір-семпір, шәй-пәй.

16-тапсырма. Арнаулы сөздіктің көмегімен төмендегі сөздердің мағыналарын түсіндіріңіздер.

Абыз, әтеш, бөрік, виноват, ғұмыр, дулыға, жалғыз, асыл зат, кебінді, мақал, иеме, өзіндік, салтанат, бір табақ ас, ұғындым, фәни, шіркін. 

17-тапсырма.  Көңiл құсы, арманның дүрбiсi, ой құрықтан, жүрекке жүк арту қолданысындағы тiркестер ауыс мағынаның қай түріне жатады. Және аталған мысалдардың мағыналық және қолданыстық ерекшелігін анықтап беріңіздер.

18-тапсырма.
Тұсында Абылайдың Бұқар жырау, 

Хан Әбiлдiң кезiнде  Түбек тұр-ау.

«Әр заманның бар дейдi сұрқылтайы», 

Сұрқылтайым менiң де екен мынау – деген өлең жолдарындағы  “сұрқылтай” сөзiніңі қолданысы мен мағынасы түсіндіріп беріңіздер.

19-тапсырма.
Көкбас – көклақ – көкжан – айнакөз – ақтуша сөздерi қандай кәсіби сөздер тобына жатады және қандай атауларға қатысты екендігін баяндап беріңіздер.

20-тапсырма.
1. Үйі мәз боп, қой сойды.

Сүйіншіге шапқанға (Абай)

2. Дәрі қосқан аяқты ішкеннен соң,

Әзім барып жығылды шалқасынан (Абай) деген өлең жолдарында ауыс мағынаның қай түрі қолданылған. Және аталған мысалдардың мағыналық және қолданыстық ерекшелігін анықтап беріңіздер.

21-тапсырма.
Қоян жүрек, тепсе темір үзгендей, үріп ауызға салғандай, көзді ашып жұмғанша секілді тұрақты тіркестердің фразалық антонимін тауып беріңіздер және мағыналық тұрғыдан талдау жасаңыздар.

22-тапсырма.
Ұлыма, сусыма, құлағы ауыр естиді, құлағының мүкісі бар, көзінің әрі тайған секілді эфвемизмдер қандай сөздердің орнына қолданылып тұрғандығын табыңыздар. Және аталған ауыс мағынадағы сөздердің тағылымдық мәнін түсіндіріп беріңіздер.

23-тапсырма.
Дисфемистік мағынада қолданылған боқмұрын, шикі өкпе, шүйкебас, көк желке сөздерінің тура мағынасын тауып, қолданыс ерекшелігін баяндап беріңіздер.
Морфология пәнінен олимпиадаға арналған тапсырмалар: 

Тапсырма 1. Етістікті морфемдік құрамына қарай талдап, грамматикалық жұрнақтардың қызметін көрсетіңіз.

Менменсімей қонақтардың алдына бар /А.Егізбаев/. Нұралы ауылға барғанда шешенсіп сөйлейтін /Қ.Бердалиев/. Жаңағы келген жігіт Киевте оқып жүрген баласына жолығыпты /Д.Исабеков/. Дәрі-дәрмекке қажетті өсімдіктер де азайып барады /Парасат/. Әлия кеткен соң, терезенің алдында мұңайып отырды да қойды (А.Үлкенбаев). –Жәкеңнің үйінен келген соң, жылқыларды суар (Д.Досжанов). 
Тапсырма 2. Лексикалық мағына мен грамматикалық мағынаның айырмасын үсіндіріңіз.
Үсен қармақты тартып алып, оны шығарып тастады. Тал келтірілген соң от жағып, әуелі жұмыртқаны отқа салып пісірді. Піскен соң, екеуі де жесіп, тойып алысты (Ы.Алтынсарин). Тамақ беріліп болған соң, ән айтылып, күй тыңдалды (Ә.Нүрпейісов). Мақсатыңа жеткізер жолды ізде, балам. Біз баруға бата алмай жүргенде, жүрексінбей қалай жалғыз барыпты (А.Қаппарова). Алыстан шаршап келген балықшылар тамақтан соң көңілденді (Ә.Нүрпейісов). Өзі де, астындағы Сейіттің күрең төбел бестісі де қаталап келеді (Ғ.Мүсірепов). 

Тапсырма 3. Күрделі етістікті және аналитикалық формалы етістіктерді ажыратып, оларға толық сипаттама беріңіз. 

Кейде бір кетеді ақша қар ұшпалап, Өкпек жел өтеді жаныңды қыспалап (С.Сейітқазин). Той бастап, әдеп сақтап жүрген жігіт, Қолтықтап өз тобына кетті алып (Ж.Саин). Ақылдассаң шешерсің, ақылдаспасаң кем кесерсің (Мақал). Үйіріп келіп жаудырдық, Қаңсыған шөлге жаңбырды. Бұйырып келіп бағынттық, Қабағы қатаң тағдырды (Қ.Аманжолов). Қай тұсқа ел қолы әлсіреп бара жатқанын бақылай жүріп, анда-санда сол топқа барып араласады. Сондықтан Кенжетай намазды Есенеймен қатар тұрып, дұғаларды Есенейге қарап, түгел естірте оқыды. 
Тапсырма 4. Грамматикаклық мағынаның сөз табына қатыстылығын талдап түсіндіріңіз.
Кедейленіп қалған батыр әлдеқашан қалың малын алып жеп те қойған болар (Ғ.Мүсірепов). Қытықсыз, қылаусыз жартастай болып жаратыла салған Ерік, өзге өзекті жан ішек-сілесі қатып күліп жатқанда миығынан ғана жымиып тұрып жүре беретін. Арашы жігіттің жүрегін қызғаныштың асыранда ала мысығы тырнап алды (О.Бөкеев).
Тапсырма 5. Бір сөздің құрамында әр түрлі грамматикалық мағына қолданыста жқмсала ма, сөйлемнен тауып талдаңыз.

Ал мақсат етіп келген ісінде мән барына, одан бірдеңе шығарына күмәндана бастады. Тізелері дір-дір етеді. Ораз-Мұхаммедтің жүрегі шым ете түсті. Сұлтанның көзқарасынан именді ме, әлде жуылып кеткен айыбының салмағын мастығы тарқаған соң ғана сезінген бе, көк жусанның үстіне тізерлеп, сылқ түсті. Әжесі селк ете түсті. –Ал ағайын, тегіс жиналсаң, сөзіме құлақ сал. Ақ, адалға қуат бер! Арам мен бұзыққа тұзақ сал! Бәтуа, бірлікке келген қарындас қауым өзіңнің жолыңа айтқан қасиетті құрбандықты қабыл ал! (М.Мағауин).
Тапсырма 6. Берілген нұсқалардан күрделі етістік және құранды етістіктің семантикалық мағыналарына, жасалу заңдылықтарына ғылыми талдау жасаңыз.

Рас, рас, қанша тағдыр қол артсын,

Сен солардың көңіліне қарапсың.

Өміріңде жатсынбадың ешкімді,

Мейірбансың, өткені сен жомартсың.

Жаның, сірә, көрген емес ұсақтап,

Сүйгің келер жұрттың бәрін құшақтап.

Солар үшін шаттанып та уайымдап,

Жүрдің ылғи жылдарға нәр дайындап. 

Жауларың да бас изейді кей кезде,

Сенің жомарт екеніңді мойындап. 

Дос етемін деген жарқын үмітпен,

Есіңде ме таныстың бір жігітпен.

Ол да өзіңдей болып шықты жайдары,

Бұзылмаған сезімінің қаймағы.

Тапсырма 7. Туынды түбір етістіктерді морфемдік құрамына қарай және мағыналық қызметіне қарай талдаңыз. Берілген мысалдардың жасалу жолдарын және ережелерін еске түсіріп, ерекшеліктеріне тоқталып, себебін түсіндіріңіз.

Шәкірттеріне екі-үш күнге арнап тапсырма берген. Солай болса да екеуінің әзілі жарасқан дос еді. Әйеліңіз әлдененден қатты шошынған. Күдері түсінген адамша басын изеп келеді. Бүгін түс қайта жолаушылар оралып қалар. Халықты оятар, жарыққа бастар жалғыз-ақ жол бар (Ж.Молдағалиев). Әуез үйге кіріп келгенде Абай орнынан тұрды. Ісінің теріс шыққанын өзі де жігіт түсінгендей болды (М.Әуезов). Молдалардан шыққан жазу әдебиеті дінге қызмет қылса да, тілге қызмет қылмаған. Өз үлгісіне тура келмейтін істерді де ақын теріс көруші еді. Құдайға аян ұрлық етпегенім, Орнымнан тұрып түнде кетпегенім (А.Байтұрсынұлы). Қолы қимылдағанның аузы қимылдайды (Мақал).

Тапсырма 8. Сөзжасамдық жұрнақтар мен сөзтүрлендіруші жұрнақтардың айырмашылықтарын түсіндіріп, мағыналық ерекшеліктерін көрсетіңіз.  Тірі жұрнақтар мен өлі жұрнақтарды тауып, мәнін түсініріңіз, өнімді, өнімсіз жұрнақтардың ұстанымдарын неге сүйенеді, соған дәлелді дәйектеме жасаңыз. Құранды етістік. Күрделі етістіктің негізігі белгілерін түсінідіріңіз.

Тапсырма 9. Жалғаулардың қызметі мен қолданыстағы мағынасын түсіндіріңіз.

Тайкелтір жас кезінде жоғалған бір тайлағын іздеп жүріп, кездойсоқ жерден Төле бидің үйіне тап болады. Дембелше жігіт алдыңғы қасына күміс қақтаған, былғары тоқымына зер төккізген ерді ортаға әкеліп қояды. Ағайындарына келіп, атты әкеліп берсе аларсыңдар, өздері әкеліп бермесе, енді сұрамаңдар,-дейді. Өзі жан қинамай, үйде май шайнап жатты. Келген кісі үн-түнсіз атының басын бұрып, қолын алдына түсіріп, қатарлап тігілген ақ үйдің алдына келіп түсті. 
Тапсырма 10. Нөлдік қосымша арқылы грамматикамлық мағынаның берілуін көрсетіп,  талдау.

Өлген соң, тіпті, айбынды көрінген, теңкиген түрінен ықты ма, әлде бөтен исінен жиіркенді ме, былай шыға бере жата-жата кетті. Құнан тайға мінген бала-шаға бейсауат ойын атаулыны тегіс ұмытып, аламан асырды ғана тамашалайды, ержетер шағын асыға аңсап, ерлікке толы асқақ өмір, жауын тегіс жусатып, жарақаттан өлер қызғылықты сәт туралы қиялдайды. Ұрты бұлтиып, ерні майланған. –Ақ ханым, жебеушім өзің, жәрдем ет.  –Тезегіңді мен алып қашып кетеді деп тұрмысың,- деді Бексейіт,-жерге қой. Отырып өзің де дем ал. Айгүл жерге кіре қысылғанымен, сұрауға мәжбүр болды (М.Мағауин). 

Тапсырма 11. Грамматикалық мағынаның жұрнақтар арқылы берілуін талдағыз.

Сондықтан, Айбаланың “Апаңды сағындың ба?” деген сөзі Ботагөздің жүрегіне тық ете түсіп, көзіне жас келіп қалды, оны Айбала көрер дегендей, Ботагөз жүгіре жөнелді (С.Мұқанов). Кедейлер шабылды. Оларға жәрдем қылар, болысар кісі жоқ (С.Сейфуллин). –Бала, қолың жылдам-ақ екен. Жә, әпкел бермен, бұны Қалдыбайға өзім табыс етемін (А.Байтанаев). Жантас орнына тұрды. Әуелі жаңа киімдерін әперді. –Ескі жұмысшыларды хабарлай беріңіз, келе берсін (Ғ.Мұстафин). 

Тапсырма12.  Жұмыста асты сызылған морфемаларды ажыратып, олардың қандай мағынада, қандай қызметте тұрғанын бір-біріне қатысын, морфемаларды қай белгілеріне сүйеніп ажыратқаныңызды көрсетіңіз. Олардың тілдегі басқа түріне мысал келтіріңіз.

Бір күні ретін тауып, олар Тоқаш Бокинді айуандықпен азаптап өлтірді (Қ.Әміров). Бұларды жөндеймін деуге, жөнделер, үйренер деген үмітім де жоқ (М.Әуезов). Жүректің емдеп жарасын, Бақыт құсым болсайшы (С.Омаров). Сұрғылт тұман дым бүркіп, Барқыт бешпент сулайды (Абай). Әңгімені көзіне ашып айтпай, сыпайы, әдеппен тұспалдап, өз жайын білдіру арқылы оның тамырын басып көрмек (Ә.Нүрпейісов). Ұлы істі меңгерісіп жүргеніне тәкаппар (Ғ.Мүсірепов). Екіншісінің ашылып жатқан самай шашының ұзындығы мен балғын ақ бұғағы әлдекімді меңзетер еді (Ғ.Сланов).  

Тапсырма 13. Грамматикалық жұрнақтардың атқаратын қызметін көрсетіңіз.

 – Апа – деді Сұлтанмахмұт, – ол мысқалды мен де білемін. 

Бүтін киім кигенді мен де жақсы көрем. Бірақ, бұл орысша киімдер ғой. Орысша киім киетін қасиет менде жоқ қой әзір. Жұртқа күлкі боп қайтем? Киімін кигенсін, тілін де білсем екен.

Бибіш ұтылғанын сездіріп, үндемей қалды. Сұлтанмахмұт көкей дегісін Шайбайға айтты:

– Бұл бергендерімді алмадың деп өкпелеме, бауырым. Сенен қолқам бұл емес  /Д.Әбілев/.
Тапсырма14. Етістіктің шақ категориясының көрсеткіштері және сөйлемдегі қызмет ін түсіндіріңіз.

Мен бүгін он төртінде туған айдай толықсыған Гүләйманмын. Ертең ше? Ертең - малмын, күнмін, қайғы-қасіретпін. Жеті түйесі боп боздап, қырық жылқысы боп кісінеп аттанам. Қаражанға. Адам күнімде асыл махаббатымды саған тапсырам деп едім. Ол арман көктемде, есіңде ме, Шерияздан ағаның үйінде кездескенімізде орман аралап серуендегенімізде бүршік атқан. Сол үйден аттанғанда, артыма саған қарай-қарай кеткенмін. Жүрегім сенде қалған сияқты сезінгем  /Д.Әбілев/.
Тапсырма 15. Грамматикалық мағынаны білдіретін көмекші сөздердің тілдегі қызметі мен сөз табына қатысы.

Шариғат деген – әділдік. Оған ғұлама молдалық керек емес. Кінәлі болсам, ағалар, өздерің жазала. Арманым – анау отырған Жаяу Мұса атамдай әділет-шындық жоқшысы болу. Адамға өлім емес, өмір тілеймін Мәшхүр Жүсіп ағамдай, Аббас ағамыздай ғылымды болу. Сол жоғымды іздеп, алыс сапарға кетейін дедім. Кінәм – жаңағылар. Алдарындамын. Әділ төресін өздерің айт, ағалар – деп, Сұлтанмахмұт сөзін бітірді де, жұртқа тесіле қарап, «үкім» күтіп тұрып алды  /Д.Әбілев/.
Тапсырма 16. Жоғарыда берілген таңбалар бойынша текстегі сөздердің құрамындағы морфемаларды ажыратып, ондағы қосымша морфемалардың текстегі және тілде бар басқа морфтарын келтіріңіз.
Бесті атанның тақымына қыл шылбырды салып, шыңғырта бастағанда, таныған жігіт түйесінің көзінен жас парлап, мұрындығын жұла-мұла бақырып жатқан атанның үстіне түсіп кете жаздайды, ал саудагердің түйесі орнынан қозғалмай, жайымен күйсеп жүре береді. Сол сәтте Жиренше қолындағы қамшысын жерге тастай салады да, ұлына “алып бер” депті (Шешендік шиырлары).  

Тапсырма 17. Модаль  сөздердің  сөйлемдегі қызжметі.
Ақырын ғана басын шайқады Әшірбек. Бір сағат бөгелістің өзі ондаған тонна көмірді жеп қойғанын сезіп тұр. Шыдамды адам жанына барса да, бұдан әрі сыр берместен, сатыға көтерілді. Балпалдаққа қонған көмір ұлпаларынан аяқ дыбысы естілмей, тік өрмелеп келе жатқанда, оның ойы жер үстінде еңбек майданын шырлап жүрді /Ғ.Мұстафин/.
Тапсырма 18. Аналитикалық формант тардың сөйлемдегі қызметін талдаңыз.
 Біз бақыттымыз, шырағым, сыйлай білсек, солар сияқты ағаларамыз әлі де бар: Ғабит, Ғабиден тағысын тағылар толып жатыр. Мына мен сияқты «түстен кейін маңырамай» кезінде сыйлай біл. 
Я, біз бақыттымыз, қазақ совет республикасын айдай әлемге танытқан, сол аталардан қалған мол байлықтың мұрагеріміз ғой, - деп, Есен сөзін аяқтайды  /С.Талжанов/.

Тапсырма 19. Жұмыста негізгі морфемалардың түрлерін ажыратып, оларды дәлелдеңіз. Негізгі морфемаларға қосылған қосымшаларды көрсетіп, сол арқылы оның қай сөз табына жататынын ажыратыңыз. Осы морфемалардың тілде басқа мағынада, басқа сөз табы қызметін атқаратынын оған сол сөз табының қосымшасын қосып, сөйлемде қолдану арқылы дәлелдеңіз.

Кедейдің жалғыз тұяғын тартып әкеткені мәлім болды (М.Әуезов). Әмір-Темір де тегін адам емес, дін мұсылман әлеміне әулиедей қызмет еткен, жарты әлемді жаулаған айтулы қолбасшы, санаулы сайыпқыранның бірі (И.Сапарбай).  
Тапсырма 20. Сөйлемдегі сөздердердің грамматикалық категориялар көрсеткіштеріне морфологиялық талдау жасаңыз. 

Мақсатым – тіл ұстартып, өнер шашпақ,

Наданның көңілін қойып, көзін ашпақ.

Үлгі алсын деймін ойлы жас жігіттер (Абай).

  Бұл қарасөз Абайдың өз тұсындағы күнделікті өмір шындығына қолма-қол қатынасып, жәрдем етсем деген талабын көрсетеді (М.Әуезов). Жолдасым күндікпен әуре болып, ешнәрсе шығара алмады (С.Ерубаев). 
Тапсырма 21. Сөзжасамдық талдау мен морфологиялық талдаудың ерекашелгін түсіндіріңіз.

Кеңшардың қара жұмысынан мойны босамайтын торы шолақ аттың жүрісі өнбейді (Т.Әбдірайым). Біріншіден, бұл басқосу біздің еліміздің тіршілігін танып-білуге жол ашты. Ақиқатында алыпсатарлар осы мақсатқа қоқыс жәшігінен жиіркенбейтіндерді пайдаланады екен деген сыбыс бар (ЖА). Сән үйінің тұсаукесеріне арнап, киім үлгілерінің маусымдық байқауы өтті (АА). 

Тапсырма 22. Тілдің қандай бірлігі негізсөз, ал қандай бірлігі сөзжасамдық мағынаның көрсеткіші болады?Зат есімнің түрлеріне қарай ажыратып, морфологиялық талдау жасаңыз.  
Қартайдық, қайғы ойладық, ұлғайды арман,

Шошимын кейінгі жас балалардан.

Терін сатпай, телміріп, көзін сатып,

Теп-тегіс, жұрттың бәрі болды аларман.

Ант ішіп күнде берген жаны құрсын,

Арын сатып тіленген малы құрсын.

Қысқа күнде қырық жерге қойма қойып,

Қу тілмен қулық сауған заңы құрсын.

Бір атқа жүз құбылған жүзі күйгір, 

Өз үйінде шертиген паңы құрсын (Абай).
Тапсырма 23. Мәтіндегі туынды түбір сөздерді тауып, олардың құрамындағы морфемаларды көрсетіңіз. Туынды түбірдегі морфемалардың түрлерінің орналасу тәртібіне қарай олардың жасалу үлгісін шартты түрле белгілеңіз де, ол үлгінің жалпы я жалқы құбылыс екенін анықтаңыз.

Шырағым, той үстінде келгенің қандай жақсы болды (С.Мұратбеков). Інісіне мына ағаштардың бірнешеуін жіңішке етіп,үлкендеу екеуін жуан етіп жаруды тапсырды (А.Қаппарова). Жап-жас жігіт жетпістен асқан шағында таңғажайып жаңалықты алдына жайды да салды /Б.Мұқай/. Сонымен қатар, бұл аңды аулауды ұйымдастыру жұмыстарында көптеген кемшілік бар. Ақыры, осы жағдайды дер кезінде ойлап үлгергеніне шүкіршілік етті (Қ.Жұмаділов/. 

Тапсырма 24. Жай септелу мен тәуелді септелудің айырмасын түсіндіріңіз.

Биылғы жылы астық өнімі өте жақсы және құнарлы шықты /Егемен Қазақстан/. Өндіріс пен шаруашылық салаларныда тиімді жаңа әдістер, еңбекті ұйымдастырудың жаңа түрлерін өндіруші бәйге «Жаңашылдар-дәуірге» атты ұранмен жүргізіледі (Алматы ақшамы).

Әуелде бір суық мұз – ақыл зерек,

Жылытқан тұла бойды ыстық жүрек.

Татулық, талапты шыдамдылық,

Бұл қайраттан шығады білсең керек (Абай).

Тапсырма 25. Мына туынды сөздердің жасалу тәсілін көрсетіңіз және осы сөздерді қатыстыра отырып грамматикалық мағынаның көрсеткіштерін қатыстырып сөйлем құраңыз.

   
Орындық, оқушы, тәлімгер, саудагер, аспаз, өрім, байлық, пәлеқор, сынақ, даулы, атқыш, тілде, ақсақал, асхана, көйлекшең, жолдас, өнерпаз, бөлме, орақшы, өлімтік, басқарма, белдікше, бүгін, көрші, көкөніс. 
Тапсырма 26. Омонимдік қосымшаларды ажыратып, қандай жұрнақ, жалғаулар бар екенін түсіндіріңіз. 

Буын, үйшік, тілсіз, көрме, бөлім, жолық, оттегі, төсеніш, бүгінше, қолбасшы, болжа, бақыт, салық, сана, сенгіз, сомда, сөздік, тынық, төртпақ, желдік, жент, құмайт, белес, көгер, майла, тыныш, өзгер, айтыс, дәрігер, балалық.

Тапсырма 27. Туынды түбір жасаушы жұрнақтарды бөліп, оған толық сипаттама беріңіз. /Сөз табына қатысын, мағынасын, өнімді, өнімсіздігін анықтаңыз, сөздіктен жұрнақтардың өнімділігін дәлелдейтін әр жұрнақ арқылы жасалған10-15 туынды түбірді тауып жазыңыз/.

Қарыздар, ұғымтал, тілектес, мая-мая, бала-шаға, бейтаныс, сезімтал, сезгіш, тамамда, жіпсі, тәлімші, сүйін, әнұран, елтаңба, көгер, азсын, көкте, алғыр, қазақ тілі, жүрдек, жәрдемдес, жәрдем ет, үя, қаба сақал, ұшқыр, ашушаң, тілмар, тілеуқор, түкті, атамекен, сөзжасам, сөз тіркесі.

Тапсырма 28. Жұмыста берілген мәтіннен туынды сөздерді тауып, олардың қай тәсіл арқылы жасалғанын көрсетіңіз. Сөзжасамдық және морфологиялық тұлғаларды ажыратып, олардың түрін атаңыз, сөзжасамдағы және қолданыстық қызметін анықтаңыз.

Бестай және оның бұзық баласы жайында бірсыдырғы мағлұмат алып, көз алдына елестеткен Дәрмен Қалаудың әкесі Бектемірмен алғашқы кездескенін еске алды. Салтанатты қыз тіпті, жинақы, ыңғайлы. Бос қолым бұғаулы, бос аузым шырмаулы дегейсің. Қызы сәнқой да бауырмал екен. Айтыспаған сырымыз да жоқ, ақылдаспаған арманымыз да жоқ. Дәл бұл сәтте өзінің соққыға жығылып жатқанын да аңғармап еді. Маған сенің сезімталдығың менен әлдеқайда күшті сияқты көрінеді (Ғ.Мүсірепов).

Тапсырма 29. . Сөзжасамдық және морфологиялық тұлғаларды ажыратып, олардың түрін атаңыз, сөзжасамдағы және қолданыстық қызметін анықтаңыз.
Сары топырақ, қара көмір үйінділері, қалқайған жер барак, қараша ауылдар көлемін кеңейте, қоюлана түскен. Бұрынғыдай бейсауыт жүрген ат, түйе, өгіз көрінбейді. Бәрі жұмыста. Шоқайдан құрылыс жабдықтарын тасушы арбакештер үлкен керуен болып, жол үстінде жылжып келеді. 

Қарағанды бүгін ұлы мейрам күніне ұқсап тұр. Ұранды қызыл жалаулар көбейіп кеткен. Киіз үйлердің, жер барактардың, тас үйлердің маңдайларында қызыл матада:

Тапсырма 30. Адамзат, ғаламзат, деректі дерексіз зат есімдерді атап, ерекшелігін түсіндіріңіз.М орфологиялық талдау жасаңыз.
- Сауатсыздық жойылсын,- деген ірі жазулар жиі кездеседі (Ғ.Мұстафин). 

Көктемнің алынкүрегі қарды бордай тоздырып, жер көксоқта болып жатқан лапйсаң кез еді. Кешкі төлді алып, қой-қозы шулап, ауыл азан-қазан еді. 

Қызғаныш, жиреніш, өкініш, аяныш, ыза, қорлық – бәрі ұласып, оның тірі қалып, көзге күйік болғанына бармағын шайнап, зығырданар еді (Ж.Аймауытов).

                                                                       Синтаксис
1-тапсырма. Төмендегі сөздерді байланыстырып, байланыстың қай тәсілін қолданғаныңызды айтыңыз.

арман
қария
ой
ат
ауыл
жылқы
сөз
адам
түтін...
желі....
қарау 
тыңдау
жолығу
жүру

қабылдан..
әйел...
елу теңге...
таңға    ....
президент...
мақала...
қарқ-қарқ
үш күннен   ...
сөз... 
өткір тілді
тігінші 
топ...
жатқа
қоғам...
шешім
мүсіні
жинау
көз ілдіру
қоры
жариялау
күлу 
айықпай тұр
шешен
журналист
әйел

сәлем беру
сыр алдырмау
байланыс

2-тапсырма. Тиісті сыңарларды қойып, байланыс формасын атаңыз (меңгеру, матасу, қабысу)
а)       ...        
ауыл                                  еңбекқор         
...

          ...        
ғалым                                ізетті                 
...

          ...        
студент                             жүздей              
...

          ...        
кітап                                 көркейген         
...

          ...        
әңгіме                               шақырылған    
...

ә) жақсымен     
...                       
 ...        оқу

   үлкеннен      
...                       
...         жәрдемдесу

   әкені              
...                           
...        тыңдау

   баланы          
...                           
...        сырласу

   ауылға           
...                           
...        дамыту

   табысқа         
...                           
...        көркейту

   ата-анамен    
...                           
...        жетілдіру

б) күн сайын     
...                   
білу үшін                   


...

    тауға қарай   
...                         
мақсатқа жету үшін  


...

    қалаға дейін  
...                         
көпір арқылы            


... 

    жұмыстан соң 
...                       
интернет арқылы     


...

    көпке шейін     
...                      
жаңа технологиялардың арқасы 
...

3-тапсырма. Берілген сыңарлардан есімді және етістікті тіркестер жасаңыз және тіркестерді құрамына қарай талдыңыз.
Бес қанат, жай отындай, шаң басу, шаң көрсетпеу, бағдаршам, айыл-тұрман, алтыбақан, майдангер, ұлтжанды, қолжазба, жәдігер, анықтау, өрнектеу, сараптама, ұлғайту, табысқа жету, ақжолтай болу, ауыз бекіту, жанкүйер, қағида, ынтымақтастық, жалақы, жәрдем ету, қуану, ауыз үй, арыз ету, жер иеленуші, қолма-қол,  ұшып жүр, келіп кет, бас шұлғу, күліп алу.

4-тапсырма. Есімді, етістікті тіркестерді бөліп жазыңыз, байланыс түрлерін көрсетіңіз.
Ананың алақаны, үйдің иесі, малшының еңбегі, ойын айту, егінді баптау, өнерге қызығу, халықтың мұңы, ертеңге қалдыру, айтқанға келісу, еңселі үй, нәтижесін күту, қызықты оқиға, жұмысты ұйымдастыру, жеңіл жұмыс, ерке бала, баланы ойнату, спортпен айналысу, тиімді сауда, кәсіпкердің табысы, спорттағы нәтиже, спортшылардың жеңісі, грант иегері, ауылшаруашылығын дамыту, ғарыштық жоба, тұңғыш ғарышкер

5-тапсырма. Мәтіннен  а) тұрақты тіркестерді, күрделі сөздерді тауып, бөлек-бөлек жазыңыз;  ә) Тұрақты тіркеске, күрделі сөзге тән белгілерді нақты ғылыми көзқарастар бойынша саралап, баяндап беріңіз.  б) олардың еркін тіркеске қатысы қаншалықты екенін анықтаңыз.
  
Оның мына сөзі төбемнен жай түскендей етті. Жаңағы өсіп тұрған көңілім су сепкендей басылды. Жүрегім алып-ұшып ас батпады. Атайдың мына сөзі менің шымбайыма батты. Жоғарғы адырлар жаққа көз тігеміз. Енді көпке дейін көз ілінбей қойды. Кер бие қазір де арықтағы суға бас қойды. Бауыржан жан-жағына көз салды. Аралдың көңілі өсіп келеді. Терезеден сыртқа көз тастайды. Алдымен үлкені тіл қатты. Алданның сөзіне ешқайсысы құлақ асқан жоқ. Бауыржан көрші ауылға бет түзеді. Әлтайды қорқытамыз деп өзіміздің үрейіміз ұшты. Серікбектің бетінен оты шықты. Талғат жерге кірермен болды (Ә.Қалдыбаев). 

Екеуі оқушылармен ұзақ әңгімелесті, қызық-қызық  сыр шертісті. Хатшы балалардың ынтасына, ықыласына ризалық білдірді (Қ.Найманбаев). Мынадай сыйлар үй ішіндегілерді мәре-сәре етіп тастады. Шай үстінде Сардардың әңгімеден аузы босаған жоқ. Қайтып шешесімен екеуі тіл қатысқан жоқ. Жәукен бұл жолы қызына тіпті қайран қалды. Екеуі көпке дейін одан көз алған жоқ. Бала үн қатқан жоқ. Жәукенде тіпті ес қалған жоқ ( Т. Нұрмағанбетов).

6-тапсырма. Сөйлемдерді сөз тіркесі бойынша талдаңыз.
Мен қазақтың намысты ақыл-ойы алғыр, денсаулығы мықты жастарына ғарыштық ғылымды үйретсем деймін. Бірақ көп ретте жастарымыздың ішуге, темекіге үйірлігі қынжылтады. Қазақ жастарының дене жағынан ұсақтай бастауы да көңілді күпті еткендей. Тұңғыш қазақ ғарышкері қалтқысыз ашық көңілмен осылайша ашық тебіренсе, бүгінгі азат еліміздің тағдыры жөнінде ұйқысы шайдай ашылып жүргенін жасырмайды (М.Жарылғап).

 Сөйлемнің мақсат-мәніне,  модальділігіне қарай түрлері: Хабарлы, бұйрықты сөйлемдер

7-тапсырма. Сөйлем туралы түсінік беріп, төмендегі мәтіннен сөйлемдерді тауып, тыныс белгісін қойып көшіріңіз; хабарлы сөйлемдердің қолданылатын орындарын анықтаңыз.
 1.Өткенді еске түсіру. Көздің жауын алғандай. Ән басталды. Өмір-теңіз, Еңбек-егіз, Ақыл-сегіз. Сүрініп кете жаздады. Жермен-жексен болу. Құлындай ұшты. Бәйге аяқталды. Күн батып барады. Адам баласы өте мейірімді. Екі езуі құлағына жету. Құлагер өз атын жақсы біледі. Шұңғыл табақтай кең ойпат. Кемі он шақырымға дейінгі жасыл алаң. Жыландай ирелеңдеген жалғыз аяқ жол. 

2. Ағыбайдың қырғыз елінен ат мініп қайтуы шалдың төмендеп жүрген беделін бір көтеріп тастады және ат болғанда қандай өзі жорға өзі суреттей сұлу Бұл өңірде жорғаның тұқымы құрып кеткені қашан Шаруашылық басшылары атқа салт мінуді қойып машинаға ауысқалы жылқының жүрісі өнері дегендер есепке алынбайтын болған директордың да завферманың да оқта-текте мал аралай шыққанда тиіп-қашып мінетін аттары былайша сырты сұлу көрінгенмен, желгенде ішек-қарныңды аузыңа түсіретін қарабайыр дончактар ғана еді, ал бұл күнде оңайшылықпен қолға түспейтін ақпа жорғаның басқа емес, өлмелі шал Ағыбайдың белдеуіне келіп байлануы былайғы ағайынның қызғанышын қоздырып, ішін өртемей қала алмады кейінгі кикілжің әуре-сарсаң оқиғалар осыған байланысты туып еді (Қ.Жұмаділов).

Сұраулы және лепті сөйлемдер

8-тапсырма. Екі мәтіннен лепті сөйлемдерді теріп алыңыздар. Лепті сөйлемдердің тағы қандай жолдармен жасалатынын көрсетіңіздер.





         Уақыт

Уақыт – өмір безбені. Қайғысымен де, қуанышымен де айналып жетіп, тірлікпен бір соғып, бір тықылдап өтіп жатады. Соғыстың алғашқы хабарын жеткізгенде, алғашқы қаралы қағазды әкелгенде, алғашқы жеңістерді жариялағанда уақыт толастаған емес, кең даланың  әр бұрышының тіршілігін түртіп оятып, қыбырлатып әрекетке бастаған.


Уақыт алғашқы жаралы жауынгерді елге оралтып, туысқандарымен қауыштырып, кем көңілдерді еселей жетіп, үміт пердесін ашты. 


Басымыз қосыла қалған оңаша бір түсте апам, Айкүміс үшеуміз шай ішіп отыр едік, сырттан дабыр-дұбыр естілді.

· Келе жатыр! 

· Біздің көкем сияқты!

· Ағатайымның жүрісінен аумайды! 

Далаға ұмтылдық.

Жұрттың көзі станция жақта. Біз де қарадық. Солдат киімді біреу келе жатыр. Алғашқы солдат!

Бұрын қайтып жатқан ешкім болмаған соң, пойызды тоспаушы едік. Мына тосын кездескен жайды дұрыс ұғына алмады ма, әлде келе жатқанды әркім өз жақынына балап естері шығып кетті ме, әрқайсысы тұрған-тұрған жерлерінде қалшиып қалыпты. 

Үміт. Қандай тәтті, қандай ащы едің сен! Анау келе жатқан жалғыз жауынгер боп қалт еттің. Сонау Батыста айқасып, келе алмай жатқан көп ерлер боп, сол сәт және жалт бердің (С.Сматаев).

     9-тапсырма. Берілген сөйлемдерге сұрау мәнді сөз қосып, сұраулы сөйлем жасаңыз.
Сол күні Қазанғап майданға аттанды. Құмбелде әскерге алынғандарды майданға жөнелтіп жатыр екен. Мұндай мадақ сөздер Едігенің құлағына, әрине, жағып бара жатыр. Оның амалын Едіге тапты. Теміржолшылар Боранды Едіге деп атайды. Борандының Едігесі уәдесін жұта алмайды. Сәбитжанның көз алдында өскені еске түсті. Үкібаланың Айзада байғұсқа жаны ашығаны рас еді (Ш.Айтматов).

10-тапсырма. Мәтіндегі лепті сөйлемдерді сұраулы сөйлемге, сұраулы сөйлемдерді лепті сөйлемдерге айналдырып көріңіздер, өзгеріс себебін түсіндіріңіздер.
Тасбұлақ
Қайран кешегі ерке Тасбұлақ!.. Тастан-тасқа секіріп, ақ моншақтан көбік атып, ауылды қақ жара еркелей өтетін Тасбұлақ! Енді, міне, тартылып қалған аңғары ғана жатыр. Сызаттап аққаны болмаса, көзге түсер су көрінбейді. Ал оны жағалай қонған бұрынғы шағын ауылдың бүгінде орны да жоқ. Айнала жыртылған жер, егістік...

Ар жағында арса-арсасы шыққан тау беткейлері. Барынан айырылып , базары көшкен өмір. Тарау-тарау тартылған жол. Жұлым-жұлымы шыққан ескі карьерлердің орны. «Бәріне көндік, бәрін көрдік» дегендей, мүлгіп қалғыған тау-тас .

      Көңілім құлазып, жүрек шымырлап үн қатқандай едім осы сәт.

· Армысың, табиғат – ана! Туған жер! Аманбысың Төбе би, Тасбұлақ! Естимісің, Жасылкөл, ата қоныс! Сенің топырағыңда аунап, ауаңды жұтып, суыңды ішіп ер жеттім. Өзіңе келіп сәлем беруді асыл парызым санаушы едім. Міне, сенің құшағыңда тұрмын.

· Бәрін де көріп, бәрін де біліп тұрмын. Жүрек қынжылып, жүрек жылағанмен не пайда? Адам  қолымен істелген істің қашанда орны толар ма?

· Оның несін айтасың, балам, - деп үн қатқандай еді Табиғат-Ана (Ы.Кененбаев).

                                    Сөйлем мүшесі. Тұрлаулы мүшелер

11-тапсырма.  Бастауыш болатын сөз таптарын еске түсіре отырып, жоғарыдағы мәтіндерден  мысал теріп  алыңыздар. 

12-тапсырма. Мәтіннен “бастауыштан кейін қойылатын сызықша” ережесіне мысал теріп алыңыздар. Тағы қандай ережелер  бар еді, мысал келтіріңіз.

Екі жұлдыз

Рысқұловтың үйіне тағы бір мейман келді. Рысқұлов оған ерекше қуанып қалды. Бұл жөні бөлек қонақ еді. Жанындай жақсы көретін тетелес інісі, рухани досы Мұхтар Әуезов телефон шалғанда, Рысқұлов жұмысын тастай салып, совнаркомнан машинаға отырып, вокзал басына жетуге асықты. 


Екеуі төс қағысып, құшақтасып көрісті. Тұлға бітімі бөтен, ажары айдай, кере қарыс маңдай, нәркес көзді Мұхтар бұл жолы жүдеу көрінді. 


Түрмеден шыққан беті екен. Рысқұлов істің мән-жайына бұрыннан әбден қанық. 

· Түрмеде жазу-сызу болмайтынын білемін, енді денсаулығыңызды түзеп, әлденіп алған соң кірісесің ғой бұл жұмысқа, не жазбақсың? 

· Жазатыным бар, Тұрар аға. Басқалары бір төбе, жазарым бір төбе. Ол – Абай.  Абай туралы керемет хикаялар көкірегімде сайрап тұр. Абайдың ар жағында – қазақ, қазақтың бүкіл болмысы тұр. Бұл ғұмырда көретін қанша жарық  сәулем бар – бәрін соған арнамақпын, Тұрар аға. 


Абай – менің тәңірім. Абай – менің бүкіл өмірімнің мәні. Құдірет о басында кеудеме иненің жасуындай сәуле ұялатқаны рас болса, бәрін сарқып Абайға бермекшімін. 

· Тіршілік болып, сенің сол шығармаңды оқуға жазсын. Абайдың ұлы аруағын

тірілтпек талабыңа гүл бітсін, Мұхтар. Абай барда әлем алдында қазақтың жүзі төмен болмайды. Жетесіз жандар соны түсінбейді. Түсіне тұрып, қараласа, күнәсі екі есе ауыр. Сол күнәкар сорлылардың күнкөріс үшін арын сатқан құлқыншыл көмейіне құм құятын сен бол, Мұхтар!

· Айтқаныңыз келсін, – деді ырымшылдау Әуезов шын тебіреніп. 

· Қазіргі қазақ сыншыларын Абайға көзқарасынан тануға болады. Абай – барометр.

Абайды таныған талант – ұлттың үміті. Үмітсіз – шайтан деген. Сен сол үміттің ең жарық жұлдызы болсаң керек-ті. Сенің амандығың – ұлттың байлығы. Абайды, Абай арқылы ұлтты сүйетін Смағұл Садуақасов сияқты арыстардың Голощекин сағын сындырып жіберді. Енді сенің сағың сынбасын!


Көбіне ашыла бермейтін, тұйықтау Рысқұлов бұл түні бауырын бір жазып, көсіле сөйледі (Ш.Мұртаза).

13-тапсырма. Сұрақ қойып, сөйлемнің тұрлаулы мүшелерін  табыңыз, сөз табына қатысын, тұлғасын анықтаңыз.
Ахмад әл-Исфиджаби
Ғұламаның толық аты-жөні Ахмад бин Мансур аз-Зафарми әл-Худжанди әл-Исфиджаби. Өз аты Ахмад. Әкесінің ныспысы – Мансур аз-Зафарми әл-Худжанди. Әл-Исфиджаби – әдеттегідей оның туған жерін білдіреді. Әкесінің ныспысындағы Әл-Худжанди деген атауға қарағанда ол Исфиджапқа Ахмад туылғанға дейін-ақ көшіп келген сияқты. Ахмад араб тілі мен әдебиеті, фәлсафасы мен логикасы және дін ғылымы бойынша жақсы білім алған. Бірақ, өкінішке орай, қолымызда оның араб елдерінде болып, білімін молықтырғандығы немесе өмірі мен қызметі жайлы деректер жоқтың қасы. Шығармасы «әл-Хауи шарх Мухтасар ат-Тахауи» деп аталады. Түркияның Куприли кітапханасында 588 нөмірмен сақтаулы осы қолжазбада Ахмад әл-Исфиджаби 1087 жылы қайтыс болған деп көрсетілген («Ана тілі»).


                        Сөйлем мүшесі. Тұрлаусыз мүшелер
14-тапсырма. Атаулы сөйлемдердің қолданылуы туралы түсінік беріңіз.
Тау. Орман. Шатқал түбінде жыландай ирелеңдеген жіңішке ақ жолақ тұман астынан көк жасыл шыршаның, қураған қарағайдың ұшар басы сойдиып-сойдиып тұр. Қоңыр күз. Мен терезе алдында отырмын. Ақ жауын толассыз себелеп тұр. Көз алдымнан қарашаның соңғы күні өтіп барады (Қ.Ысқақов).
    
Көктем. Көз жетер жер тұп-тұтас көксіл атқан, бусанған.

    
Күзгі түн. Бұлтты аспанда ай да жоқ, жұлдыз да жоқ, бірақ электр шұғыласына малынған өндіріс іші жап-жарық (З.Қабдолов).

     
Мамыр. Биыл бұл айдың басы жиі-жиі төпелеп жауған өткінші жауынмен басталған.

    
 Сиыр жылы. Тамыз айының басы. Күн жылы, тымық. Қарағайлы, бұлақты әсем Ереймен тауының бауыры белуардан келген қалың шөп. Шыққа малынып, бусанып тұр.

 
    Шілде. Жұма күні Ертіс жағасындағы қазақ ауылдары таңсәріден оянды (С.Жүнісов).

15-тапсырма. Көп нүктенің орнына мағынасына қарай атаулы сөйлемдерді қойыңыз; мәтіннің стилін анықтап, талдау жасаңыз.
     ... Ай сүттей жарық. Жота-жота құм басы ақ сәлде тартып алғандай сәулеленіп жатыр.

  ... Ашық есіктен қазандық көрінеді. Беріде, табалдырыққа таяу салпаң құлақ сұр төбет көрінеді.

   ... ... Тозығы жеткен түндіктен мың жыртығынан сығалаған сәуледей жұлдыздар жымыңдап тұр.

       Түс ауса да, алаптай күннің ыстығы қайта қоймаған шақ-тын. ... Төңіректе қыбыр еткен, көз сүрінер қара жоқ.

  ... Шілденің аптабы белең алған. Бесқанат қоңыр үйдің көл бетке қараған іргелігі мана түрілген еді. Қазандық қасында тәлтиіп тұрған сары самаурын енді міне дірдек қағып үйге еніп барады.

...  ... Әр жерде шала түтілген түбіттей жабағы бұлт. Жабал сансыз рет көрсе де, сырын ұқпаған сонау көкте қара ноқаттай дала бүркіті қалықтап жүр.

... Қар жапалақтай жауып тұр. Әйтсе де күн жылы. Күндегідей емес, бүгін көшеде қараңдап жүргендер де көп (М.Сүндетов).

Керекті сөйлемдер: Қыс. Көгілдір аспан. Қан сәске. Түн. Май. Қоңыр көктем түні. Маң дала.

                                         Оқшау сөз, түрлері

16-тапсырма. Төмендегі сөйлемдерден қаратпа сөздерді тауып, белгілеңіздер, тиісті тыныс белгісін қойыңыздар, қатысымдық мағынаны ажыратыңыздар. 
      Сәбитжан біліп қой. Шамам келгенше мен де өз ісімді өзім білемін. Басқаның ісіне араласпаймын. Бірақ та ұлым есіңде болсын сені мен ақылың жетілді ғой деп жүруші ем есіңде болсын. Асанбаев бері қара үйіңе қайта бер. Қайт үйіңе түсіндің бе?

· О ұлым менің құлыным! Мен сені іздеп шарқ ұрдым! – Ол киіздей тұтасқан баялышты кеше-меше ұмтылды. – Мен сенің анаңмын!

· Жоламан  А Жоламан Амансың ба құлыным – деп дауыстады.

· Ойланшы балам атыңды айтшы атың кім сенің?- деп жалына, жалбарына жан ұшырды ана-мұңлық.

· Оу жолың болғыр мен түсінбей келемін, - деп Едіге оның сөзін бөлді. Есікті Әбіловтың өзі ашты.

· А Едеке кел кел үйге кір, - деп қорыққанынан боп-боз болып шегіншектей берді.

Едіге Зарипаға:

· Кешікпей үйге қайтамыз Зарипа,- деді.

· Еділбай сен естимісің,- деді Едіге тар шұңқырдың ішінде иығы мен иығы тіресіп тұрып. – Сен мені осы араға Қазанғаппен қатар жерле.

· Қойшы Едіке қайдағыны айтпай, кейін сөйлесерміз.

· Көзім тірі тұрғанда, тілім байланбас. Айтамын айтарымды. Ал сен бауырым жайлы жат (Ш.Айтматов).


17-жаттығу. Мына сөйлемдерден қыстырма сөздерді табыңыздар. Дара, күрделі қыстырма сөз түрлерін көрсетіп, жалғану жолын түсіндіріңіздер. Қыстырма сөйлемдердің баяндауышының ерекшелігін  атаңыздар. 

Бірақ, керегі не, қазір сол Құлынсаз жоқ жер бетінде. Әттең дүние-ай, құлын-тайдай ойнаған балалық жастық шағы өткен ғой, мұның бәрі, әсілі, қай заманда болсын ақылсыз ақымақ пендеге мал бітпейді ғой. Бір сөзбен айтқанда, Тұрар мал баққан көшпелі тірліктің нағыз білгірі болатын. Өкінішке орай, Жұмақанның естіп келген хабары расқа шықты. Ағыбай, әсіресе, Ерқанатты ала келгеніне дән риза. Жиені, шынында да бұл ойлағандай, ессіз жігіт емес екен. Білгендердің айтуына қарағанда, екеуі сол күннен бастап араларынан қыл өтпейтін, қатты дос болып кеткен көрінеді. Содан не керек, ұзын сөздің қысқасы, біз апарған жылқымызды тиісті жеріне өткізіп беріп, міндетімізді өтедік те, Саратов маңынан поезға отырып елге қарай бет алдық (Қ.Жұмаділов).

         18-тапсырма. Алдыңғы мәтіндердегі одағай сөздерді көрсетіп, тыныс белгінің қойылу себебін түсіндіріңіздер. Төмендегі оқшау сөздерді түрлеріне қарай ажыратып, оларды қатыстырып сөйлем құраңыздар.

Қымбаттым, туған өлке, апырай, ойбай-ау, шіркін-ай, керегі не, анығын айтқанда, бауырым, естуімше, білетіндердің айтуына қарағанда, пай-пай, ту-у, бақытымызға орай, тым болмаса, ойпырмай, кең дүние, тағдыр-ай, әңгімелеуі бойынша, сонымен не керек, ұзын сөздің қысқасы, айналып келгенде.


     Сөйлемнің құрылысына қарай түрлері: құрмалас сөйлем

19-тапсырма. Құрмалас сөйлемдерді теріп жазып, байланысу тәсілін анықтаңыз. Құрмалас болу себебін түсіндіріңіз, құрамына қарай талдаңыз.

         Жылымықтан көбесі сөгіліп, сірісі босаған қар былп-бып етеді.  Жентек қарды көзіме басып, жып-жылы кун шуағына шомылып көңілді қайттым. Өзіме деген сенімім де артты, өз күшіме сендірді (Т.Жұртбаев).  Өзінің мүддесін оңай шешу үшін заңды аттап, белгіленген жолды бұзып, қылмыстық жолға барады. Әрине, қала басшылығының бастамасымен қолға алынатын бұл бастама іске асса, қала ішіндегі көлік кептелісі оң шешілер еді  («Алматы ақшамы»). Бесеубет іске құлқысыз-ақ бала еді, бұл жолы желік жеңді. Сонда да бала Қырғызбайдың сыр мінез тобылғы торысына қарғып мінді, торы былқ еткен жоқ (Ш.Мұртаза). Жәутіктің ойы кейде бұлттан шыққан қырандай жарқ етіп бой тастайды, кейде құйылып алдына қайтып келеді (Х.Ерғалиев). Еңсені басып, апшыны қуырған қарашаның суық жаңбыры екі күннен бері толассыз жауып тұр (Д.Исабеков). Кетерде Боржабай маған амандасқан жоқ, мен оған амандасқан жоқпын (С.Мұқанов). Біз ұзақ жолдан сонша қажып келіп едік, сөйтсе де ауыл адамдарына сыр бермеуге тырыстық  (М.Әуезов).  Нияз телміріп ұзақ қарады, Ләззат оның көз шарасынан бар сырын ұғып тұрған еді (Т.Ахтанов).

 
20-тапсырма. Мәтіннен салалас құрмаласты бөлек, сабақтас құрмаласты бөлек көшіріп, мағыналық түрлерін ажыратыңыз.

         Шынында, елу жыл отасқан ерлі-зайыптылардың арасында нендей сөз болуы мүмкін? Әңгіменің бәрі айтылып біткен, сарқылған. Тіпті, бір-біріне әбден үйреніп, сыралғы болып кеткені соншалық үй ішінің ұсақ-түйек шаруасына сөз шығын қылмай, қас-қабақпен ұғыса беретін. Кемпіріне оқта-текте ғана тіл қатады. Онда да көкірегіне жиналған запыранды төгу керек болғанда, күшаладай божып тұрған ашу кемерінен асып кеткенде, басқаға соқтыға алмай Күлайша байғұсқа дүрсе қоя беретіні бар. Кемпірі де соны түсінетін тәрізді, шалының артық-ауыс сөзін кек көрмей үн-түнсіз тыңдай береді.

          Жиендері келгелі кемпір-шалдың бұйығы тірлігі күрт өзгеріп кетті. Отбасы қаңғұр-құңғыр әңгімеге толып, бейне арт  жақтан бір тайпа ел көшіп келгендей дүние көңілденіп сала берді. Балалар келген күннің ертеңінде Ағыбай бір малын сойып, жылқышыларды түгел шақырған-ды. Содан бері көршілердің қас-қабағы түзеліп, жаңа бір жылы шырайлы  қатынас орнай бастаған (Қ.Жұмаділов).

